
 

 

 

Äntwert vun der Madamm Ministesch fir Gesondheet a sozial Sécherheet op 
d'parlamentaresch Fro n° 13 vum 9. November 2023 vum honorabelen Deputéierten Här 
Sven Clement.  

 
 
1. Wéi laang si Stand haut Delaie fir bei enger "Demande en obtention d’une mesure exceptionnelle 
pour le soutien intensif extrahospitalier en vue de garantir le maintien à domicile" eng Acceptatioun oder 
ee Refus ze kréien? 
 
6. Wéi laang waren Delaie Stand Juli 2022 fir eng Demande ofzeschléissen (mat Akzeptatioun oder 
Refus)? 
 
 
D‘Plateforme interministérielle kënnt esou oft zesumme wéi d’Dossieren déi ze traitéiere sinn et 
verlaangen, si gesäit sech awer minimum zwee Mol d’Joer, sou wéi et am ROI virgesinn ass. Den 
exzeptionelle Charakter vun dësen Demandë mécht se och inhaltlech komplex, esou dass oft e puer 
Sitzunge vun der Plateforme pro Demande néideg kënne sinn. Heiansdo sinn och Réckfroen a Reunioune 
mat de Betraffenen néideg, éier d’Plateforme e motivéierten Avis kann ofginn, wat och erkläert firwat et 
bei eenzel Demandë méi laang kann daueren. 
 
Wat elo déi eenzel Dossiers betrëfft, sou sinn am Joer 2021 am Ganzen 4 Demanden erakomm an den 
Delai fir des ze traitéieren läit do an der Moyenne bei 4,5 Méint. 
 
Fir d’Joer 2022 (Stand Juli) sinn 3 Demanden un d’Plateforme geriicht ginn, wou den Delai vum Traitement 
vun der Demande an der Moyenne bei 10,3 Méint läit.  
 
Dës Delaien erklären sech engersäits duerch d’Komplexitéit vun de Fäll, mee op der anerer Säit och well 
d’Prozeduren hu missten ugepasst ginn, wat den Traitement, de finanziellen Engagement an och 
d’Paiement ubelaangt, an dat och fir den Traitement ze beschleunegen. An dem Kader gëtt och eenzel 
mat de Leit an de Reseau’en gekuckt fir dass d’Demande vu vir eran esou komplett wéi méiglech ass. 
Doduerch sollt an der Zukunft den Delai, ausser a ganz komplizéierte Fäll, bedeitend erof goen. 
 
 
2. Wéi laang dauert et no enger Akzeptatioun am Schnëtt bis d'Geld iwwerwise gëtt? 
 
Wann d’Plateforme interministérielle säin Avis ofginn huet an d’Décisioun geholl ass, muss d’Engagement 
preparéiert a vum Finanzkontroller viséiert ginn, éier déi ministeriell Decisioun kann ënnerschriwwe  ginn. 
D’Geld gëtt fréistens nom Oflafe vun der Rechtsfrist, fir a Recours ze goen, iwwerwisen (ab Receptioun 
vun der Decisioun). Wann de Beneficiaire éischter säin Accord zu der Decisioun gëtt, kënnen d’Paiementer 
éischter stattfannen. 

3. Wéi vill Demandë fir d'Joer 2021 si nach net ofgeschloss? 
 
Aktuell ass 1 Demande fir e Remboursement fir d’Joer 2021, déi am August 2022 un d’Plateforme 
adresséiert gouf, nach net finaliséiert. Dës Demande gouf och bei verschiddenen Echangë mam 
Beneficiaire, sengem Entourage an dem Prestataire (Réseau d’aides et de soins) méi am Detail diskutéiert, 
och am Joer 2023, well verschidde Punkten opstoungen. Dës Demande ass vun der Plateforme aviséiert 
ginn an d’Engagement gëtt an den nächsten Deeg preparéiert.  
 
 
4. Wéi vill Demandë fir d'Joer 2022 si nach net ofgeschloss? 
 
Aktuell stinn 2 Demande fir e Remboursement fir d’Joer 2022 op, déi am Juli 2023 un d’Plateforme 
adresséiert goufen. Dës Demanden si vun der Plateforme aviséiert ginn. An den nächsten Deeg ginn 
d’Engagementer preparéiert. 
 
 
5. Wéi vill Demandë vun 2021 sinn acceptéiert ginn a Gelder un déi Betraffe geschéckt ginn? 
 
Vun de 4 Demanden déi am Joer 2021 un d’Plateforme gestallt goufen, sinn der 4 accordéiert ginn. An 2 
Fäll ass de Montant direkt un de professionellen Déngschtleeschter op Basis vu monatleche Rechnungen 
iwwerwise ginn. An deenen 2 anere Fäll handelt et sech em e järleche Remboursement vum Joer N-1, op 
Basis vun engem Decompte vun den ufalende Käschten. 
Insgesamt huet de Gesondheetsministère am Joer 2021 EUR 889.331,76 u Subsiden ausbezuelt fir déi 4 
Demanden. 
 
 

 
 
 
 
 
 

Lëtzebuerg, den 12. Dezember 2023 
 

D’Ministesch fir Gesondheet 
a sozial Sécherheet 
(s.) Martine Deprez 

